تهران‌لا تهران‌لي
سن اي چوْخ ـ چوْخ بيله‌ن داور، بيليرسن كي هر ايرانلي
نه‌لَر چَكميش اَليند‌َن تهرانين!... مؤهنتدي تهرانلي
بوُ جمدَن جز غم و غوُصّه، نه گوًرموٍش ميلّت ايران؟

بيزه يوْل گؤسترَن كيمدير؟ دَلي، وئيلان بيابانلي!...
اوْ كي آرواددان اسكيكدير، دئيير مردَم، اوُتانمير «زن»!

آهاي تهرانلي اينصاف ائت كي، ائششك سن‌مي‌سن، يا من؟

گؤزوٍو يوُمدوُن، اؤزوٍندَن بي‌خبر هر نه دئدين بير باش
دئدين، رشتلي باليق بئيني يئيَر، طوس‌لو بير ائششك باش
 دئدين، قوُم‌لو ياماندير، ايصفهانلي لاپ بَتر اوْوباش
آذربايجاندا جومردلرده قارداش؛ توٍركو خر قارداش!!.

سنه اوْد ووُردولار، سوْنجوقلادين؛ آتش توُتوب ميهن

آهاي تهرانلي اينصاف ائت كي، ائششك سن‌مي‌سن، يا من؟

سن اَهلي پايتخت، سنده گرَكدير معريفت اوْلسون

او يئرده اگله‌شن اوْلگوُيِ ميلّت، مملكت اوْلسون

نه كي مَشدي ـ دوٍشونمَز، هم يامان بي‌تربيت اوْلسون

اؤزوٍن باشدان ـ ديبه ناقيص، منه گوٍل!... آفيت اوْلسون!!

گؤره ر، باخ، بوُ مني بيلله‌م كيمه دوْستام، كيمه دوٍشمن

آهاي تهرانلي اينصاف ائت كي، ائششك سن‌مي‌سن، يا من؟

بو تيرياك خانه‌ده نعشه اوْلوب، فيكر ائيلمه شيرسن

لواطي، كئفلي، لاتي!.. بوُندان آرتيق شئي‌ده ايسترسن؟!

ليسانس‌و دؤكتورا آلساندا تهراندان، شپَر ـ پيرسن

اوْلانمازسان اوْ دانيشمندلر، چوٍن سيفر، يا بير سن

آدام اوْلماز اوْ كس كي ديپلوْم آلميش، قهبه‌ لنده‌ندَن

آهاي تهرانلي اينصاف ائت كي، ائششك سن‌مي‌سن، يا من؟

وار عقلين، ياخچي گؤردون كي نه‌لر اوْلدو اوْ شهريور

ايكي ياندان بيزه چكدي آمان‌سيز قوْنشولار لشكر

بئله نيق ـ نيق ائديب، قيلما ايشي سن گوٍن به گوٍن بدتر

دؤنوٍم اوْل توٍركلرين من ش‌ستي‌نه، بوْش قوْيمادي سنگر

اوْ پيس واختدا تاپا بيلدي بلادَن توٍركيه ايمن

آهاي تهرانلي اينصاف ائت كي، ائششك سن‌مي‌سن، يا من؟

گوٍمان ائتديم كي من‌له همدم و هم‌دين و هم‌درد سن

سنه مردانه ال وئرديم، نه بيلديم بئيله نامرد سن!

گتيردين باشيما هر نه، كيشي يوْخ، ناجوانمردسن

ديليم زنگين ديل اوْلدوقدا، من ايله سن هم‌آورد سن?
بيزي سن بيلمه‌دين هئچ بير زامان يوْلداش و هم مأمن

آهاي تهرانلي اينصاف ائت كي، ائششك سن‌مي‌سن، يا من؟

اوْ شهريور آيي طيّارالار هر دَم قيليب تعجيل

منيم اوْد ياغديريردي باشيما، بو بير اوُزون تفصيل

اوْ قانونسوزلوغوندان من نه‌لر يازيم، جيريق دَمبيل

اوْ راديون اوْلمادي بير دَم ائده چال ـ چاغري تعطيل!

سنين تنبك سسين افلاكه قالخميشدي، منيم شيون

آهاي تهرانلي اينصاف ائت كي، ائششك سن‌مي‌سن، يا من؟

منه قارداش دئدي قفقاز، همي، اوْ ميلّتی قفقاز

گئديب توركيّه‌يه گؤردوم نه حؤرمتلر و نه اعجاز

گلركن تهرانا، دوٍشمان دئدين من جانبازا، سَن ناز!

بو ايرانا نئچه ايللردير آخير اوْلموشام سرباز

گئجه سانما گوٍن‌اوْرتاني؛ ايشيق سوُلطانين اهريمن

آهاي تهرانلي اينصاف ائت كي، ائششك سن‌مي‌سن، يا من؟

سيلاح واركن اَليمده، وئرمه‌ديم دوٍشمانلارا من يوْل

آياقدان سالمايينجا دوٍشماني، دينجَلمه‌ديم، مسلوُل!...

سن اوْل دوٍشمانلارا خاطير، مني بيل ائتميسَن مَغلول

ائله سينديرميسان عهدي، ياخين دوُرمور سنه ساغ ـ سوْل

آهاي تهرانلي اينصاف ائت كي، ائششك سن‌مي‌سن، يا من؟

سيناق داشين بيزيم دوُز سيكّه‌يه ووُرجاق ده غل اوُستاد

سني تنها قبوُل ائتدي، اوْ دَم اوْلدوق ائوي برباد

دئدي: ايران فقط تهراندي، سن كوْر، گؤرمه‌دين، اي داد

و تهران سؤيله‌دي: من ـ كوْر خليفه ـ بيرده‌كي بغداد!...

خيانت درسين اؤيرنمَك‌ده سن باش، من‌ده‌كي كوْدَن

آهاي تهرانلي اينصاف ائت كي، ائششك سن‌مي‌سن، يا من؟

بينادان ييخماق ايسترسه، بؤيوك بير خالقي دوٍشمان، باخ

بوُداقلار اؤنجه اوْل واحيد آغاجي، قالماز هئچ بير شاخ

اوْلاري تك‌له‌جك، تئز يانديرار هر باغچادا بير «واغ»

ائله كؤك‌دَن ييخار، حسرت چكر بير شوٍو اوٍچون، مين باغ
بوُ سَن‌سن بيلمه‌ييرسن دوٍشمان اَلده ساخلاميش يوٍز فَن

آهاي تهرانلي اينصاف ائت كي، ائششك سن‌مي‌سن، يا من؟

سنين‌له باشلاماز پيس، دوْستلارين، مئيدان و آت اوْلسا

آذربايجان يازيق، هئچده چوْلاق اوْلماز، حيات اوْلسا

قالار ويران بوُ ايران، مملكت تهراندا مات اوْلسا

هله بيزدَن‌دي ايراندا اگر بير گوٍن نجات اوْلسا

تيكان گؤر سن گوٍلو، من هر يئري ظن ائيليره م گوٍلشن

آهاي تهرانلي اينصاف ائت كي، ائششك سن‌مي‌سن، يا من؟

آذربايجان‌لي توٍرك تا توٍرك كيميدي، يا خوُراسان‌لي

يوٍكون آغير، ايشين بئيله چتين بيلمَزدي تهران‌لي

اوْ موٍشكول‌لر آچان كوٍرد ـ لوْر قاليب هاردا؟ اي ايرانلي!

اوْ قشقايي ائلي نوْلدو؟ بو توْرپاق بيرده دوٍشمانلي

بوُ گوٍن بير پهلوان سن كي يوْخ اگنينده زره، جوشن

آهاي تهرانلي اينصاف ائت كي، ائششك سن‌مي‌سن، يا من؟

دا وئرمير بوُغدا بوْل ـ بوْل تهرانا سيمنان ايله زنجان

دوٍگو، باليق ‌دا گلمير رشتيدَن، چاي‌سيزدي لاهيجان

بو غلّه قيتليغيندان قوُرتولا بيلمك چتيندير جان

ناغيللاردا سنه سؤيلَر حديثه «زيره» ني كيرمان
بوْشالميش كندي‌لر، حتي كي شوْر باليق تاپيلمير، دَن

آهاي تهرانلي اينصاف ائت كي، ائششك سن‌مي‌سن، يا من؟
